
【四邊靜】〔淨丑衆上〕鶯鶯許我爲姻眷。移兵退一箭。願結百年期。今朝三日滿。衆

須吶喊。若不速獻。佛寺盡成灰。僧俗盡戮遍。

左右的。與那和尙打話。三日限滿。如何不獻出鶯鶯。稍有遲延。僧俗不留一個。殿宇

盡皆燒毀。〔衆叫介內應介〕待蒲關白馬將軍到來。就獻出來。〔丑衆驚介〕不好了。

走漏消息了。

【剔銀燈】〔淨衆〕三日前許結美緣。誰知他甜言相騙。吾聞白馬眞英漢。他來時吾屬

必翦。難言。心驚膽寒。渾身上淋漓雨汗。〔外引衆上〕

【粉蝶兒】怒髮衝冠。長江直把投鞭斷。

〔衆〕稟元帥。前面就是賊營。〔外〕衆軍校與我排開陣勢。與他交戰。〔交戰拿住飛

虎介外〕快請兄弟出來。〔生上〕

【醉落魄】吾兄久別情難會。難中感得來相濟。〔老旦上接〕特蒙祕䇿囘生。猶勝嚇蠻

書。

〔衆相見介外〕老夫人在此受驚。皆是下官不能鎭守之過。〔生〕若非仁兄見救。幾乎

失所。〔老旦〕老身母子蒙將軍活命之恩。不能報其萬一。則亡夫亦感德於地下矣。〔

外〕區區職分當爲。何足謝之。左右抓那賊子過來。〔淨見跪介外〕孫飛虎有甚申說。

從實供來。〔淨〕小人罪犯難逃。望將軍筆下放生。〔外〕戡亂禦民者。旣有賞而有爵。

作亂掠民者。豈無罰而無刑。賞無濫給。法不妄施。今孫彪功無汗馬。選列褊裨。襲世

勛而不懷忠義。壞紀律而專務非爲。甘效大鎗銅馬。不師武子穰苴。三綱五常。本彝倫

而未達。七封八陣。該機務而何知。慕少艾而猖狂。逼人閨閫。合無藉以擾攘。亂我王

師。觸虎威分當納命。諒鼠輩何足獻俘。元惡難容。例應裁處。脅從堪憫。事屬可矜。

王法緣情。肯私於出入。金科得罪。敢失於毫釐。爲從從輕。徒流當充於軍卒。爲首從

重。誅斬合坐於渠魁。速送所在法司。監候呈詳處決。左右。與我牢固押發前去。〔淨〕

正是臨刑自古方知覺。事到頭來悔卻遲。〔下生〕愚弟特備一杯蔬酒。與仁兄酬勞。

【黃鶯學畫眉】〔生把盞介〕憶昔共分離。歎參商幾載餘。靑雲事業眞堪愧。奔兢道途。

遭逢嶮巇。仁兄迅掃强徒退。〔合〕細思誰料今朝裏。重見漢室官儀。

【前腔】〔外〕一自着戎衣。念交情會晤稀。誰知此地遭顚沛。驚見弟書。惟恐到遲。

〔生〕有勞仁兄。何以克當。〔外〕兵家勞役何曾忌。〔合前〕

【前腔】〔老旦〕最苦是娘兒。駕靈輀返故廬。依親暫向叢林寓。逢着亂離。全家痛悲。

賴斯文請得恩官至。

〔合前末衆〕多蒙將軍垂救。衆闍黎得命。特來叩頭拜謝。〔叩頭介外〕衆和尙去罷。

〔衆下外〕賢弟。如今民安事妥。就同下官到關上相敍幾時。打點上京取應如何。〔生〕

感蒙仁兄厚德。爭奈老夫人有言。已許退兵者將女妻之。待此事一諧。卽當叩拜。〔外〕

老夫人旣有所許。正謂淑女以配君子。容當慶賀。下官信地難離。就此吿別。

欲別臨岐意若何。　　　　今生難報此恩多。

種成雙玉藍田美。　　　　金鼓齊鳴唱凱歌。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

